
A PERTINENCIA DO CINECLUBISMO 
 O cineclubismo segue a ser necesario. Pode parecer que a difusión dos 
formatos caseiros de vídeo, a popularización das canles temáticas de televisión e a 
posibilidade ao alcance de calquera de encontrar copias de todo tipo de filmes na 
internet está a permitir ao público achegarse a unha maior oferta cultural, mais o certo 
é que na nosa sociedade —e no caso concreto de Galicia, polas súas características, 
indubidabelmente é así— continuamos a precisar dinamizacións que promovan o 
interese por manifestacións culturais como o cinema en toda a súa extensión. 
 Non é só o feito de ofrecer filmes que doutro xeito poidan pasar 
desapercibidos ou ficar no máis absoluto descoñecemento, nin o de ter a oportunidade 
de ver ou revisitar películas doutros tempos que aínda teñen moito que nos dicir; o 
cineclubismo ten un compoñente sociocultural, o feito de facilitar o contacto con 
outras persoas coas cales intercambiar as impresións e as valoracións —non 
necesariamente a través de cinefórums—, e ofrecer instrumentos e ferramentas para a 
discusión creativa, para a crítica construtiva, mesmo para servir de caldo de cultivo a 
futuros creadores dentro da linguaxe a sétima arte. Non en van, historicamente, os 
cineclubes galegos teñen sido plataformas de lanzamento para os proxectos de 
produción cinematográfica que permitiron que hoxe por hoxe se poida falar de facer 
filmes en Galicia. 
 Un cineclube é, pois, lugar de aprendizaxe, lugar de desfrute de bos produtos 
culturais, lugar de fervedoiros creativos. Ademais de ofrecer ciclos de proxeccións, 
serve de canle para outras actividades como cursos, conferencias, talleres... 
 
O PAPEL DAS INSTITUCIÓNS 
 Nalgúns casos algunhas institucións ocuparon o lugar dos cineclubes ofrecendo 
parte da súa actividade, mais isto sucede de forma extremadamente desigual na 
xeografía galega: mentres na Coruña hai tres salas dedicadas á exhibición de filmes 
alternativos (a do CGAI e as do Fórum Metropolitano), no resto do territorio, agás 
proxeccións e outros actos eventuais organizados por diversas entidades (caixas de 
aforros, Cineuropa...), a difusión da cultura cinematográfica depende do labor de 
cineclubes dun ou doutro tipo. En casos de moitas vilas e algunhas cidades, non só son 
a única oportunidade para o público poder ver cinema alternativo, senón tamén para 
poder ver cinema en xeral en pantalla grande. 
 Desafortunadamente, a experiencia acumulada nos últimos anos apunta a que a 
maior parte das institucións do país (en todos os niveis) carecen da sensibilidade 
adecuada cara ao cinema, talvez por falta de información; adoita considerarse desde 
elas que este é un aspecto da cultura que está xa cuberto pola existencia de salas 
comerciais, e cren innecesario o apoio doutras actividades, fóra de eventos moi 
visibilizados social e mediaticamente como os festivais. Así como parece haber unha 
percepción institucional da necesidade do apoio á produción cinematográfica 
autóctona, non se ten a conciencia de que a difusión cultural da sétima arte en xeral 
precisa dun soporte da Administración pública para complementar o esforzo de 
entidades culturais como os cineclubes. 
 



OS CINECLUBES, UNHA REDE DE DIFUSIÓN ALTERNATIVA 
 Galicia dificilmente pode ser unha potencia no audiovisual se non conta cun 
público afeccionado ao cinema, e para iso cómpre que exista unha rede de distribución 
e exhibición. Non tanto para que se difundan as producións galegas —que 
afortunadamente van conseguindo os seus espazos na distribución comercial ordinaria, 
aínda que calquera nova canle debe ser considerada como boa posibilidade de 
difusión— como para que a xente teña querenza polo cinema como actividade cultural 
de primeira importancia, e non só como entretemento residual, que é a onde o están 
conducindo en moitos casos as tendencias actuais. Estase a crear un espectador 
carente de criterios, que pouco a pouco vai perdendo o hábito de ir ao cinema —en 
moitas vilas, por pura imposibilidade—. Na nosa «sociedade da información», 
paradoxalmente, cada día temos máis difícil coñecer cales son as outras ofertas 
culturais que non ocupan os grandes titulares dos media. Se non se dan a coñecer 
outras propostas fílmicas (tanto as «minoritarias» como todas as que pode ofrecer a 
historia do cinema), o mercado irase constrinxindo máis e máis cara a un menor 
número de producións moi publicitadas, e o abano de gustos será cada vez máis 
estreito; se non se educa o público para apreciar as calidades dun bo filme en pantalla 
grande, irase perdendo pouco a pouco a riqueza cultural da sétima arte. Loxicamente, 
non son as industrias audiovisuais locais as que quedan en mellor situación neste 
panorama: se non hai sitio para a difusión doutras cinematografías, tampouco o haberá 
para a galega. 
 Sen desdeñarmos o labor desenvolvido pola exhibición comercial, parece claro 
que o futuro dunha actividade cultural da importancia do cinema non pode depender 
única e exclusivamente do que decida o sector privado e o que diten as leis do 
mercado. Non obstante, os cineclubes, axentes culturais de primeira importancia 
desde hai moitos anos —sen ir máis lonxe, o máis antigo dos cineclubes galegos en 
activo, o Cineclub Pontevedra, data de 1954—, sofren nos últimos tempos unha 
problemática complexa, que, aínda que non ten unha solución exclusiva nas 
institucións, si precisaría dunha maior implicación destas para seguir adiante sen tantos 
atrancos. 
 
A CARENCIA DE INFRAESTRUTURAS 

Ningún cineclube en Galicia, dos catorce activos neste momento —outros cato 
están actualmente inactivos, aínda que non definitivamente desparecidos—, conta cun 
local de proxección propio; poucos teñen oficina propia para o desenvolvemento dos 
seus labores administrativos e para sede de algún tipo de dotación como biblioteca ou 
videoteca (sería o caso Cineclube Lumière-Vigo, o Cineclube Pontevedra, o Valle-
Inclán de Lugo, o Cineclube Cangas e o Cineclube Adega, de Vilagarcía de Arousa). O 
normal sería contar cunha sala que, por acordo con algunha institución ou algún 
convenio semellante, servise de localización estábel para as actividades da entidade. 

Por desgraza, está a ser habitual nas vilas que os cineclubes dependan de alugar 
unha sala comercial para efectuar as súas proxeccións. Isto pode chegar a duplicar os 
custes de proxección, o que fai inevitábel que estes cineclubes teñan que depender de 
axudas institucionais para poderen desenvolver as súas actividades, mesmo cunha 
periodicidade menor da que gustarían. O problema agudizouse nos últimos anos, co 
peche de moitas das salas que aínda subsistían en vilas galegas. A carencia de dotacións 
nas casas da cultura e auditorios municipais obrigou en moitos casos á suspensión de 
actividades sine die, ou ben a traballar no formato DVD, un formato pensado para o 
visionado caseiro e non en pantalla grande.  



Dáse tamén o caso de que existan dotacións máis ou menos adecuadas e non 
haxa persoal con formación para operar con elas. Urxe organizar cursos serios de 
capacitación para proxeccionistas en Galicia. Os proxectores son máquinas coa 
suficiente complexidade —e que precisan ademais da apreciación subxectiva do 
operario en diversos momentos (encadre, enfoque), e por tanto certo coñecemento e 
cariño polo medio— como para que non se deixen nas mans de persoas que só 
recibiron unha pequena charla sobre como efectuar unha proxección. Nestes 
momentos, salvo contadas excepcións, os bos operarios están a traballar nas grandes 
cadeas de cines, o que imposibilita contar con eles para proxeccións eventuais ou 
periódicas. 
 
A CARESTÍA DAS ACTIVIDADES 
 O aluguer dunha copia en 35mm apenas baixa dos 300 euros por día; se a isto 
engadimos os gastos de transporte (unha saca de entre 25 e 30 quilogramos de peso, 
que moitas veces hai que traer desde Madrid) e os de proxección (que varían moito: 
desde estar incluídos no aluguer da sala cando esta é comercial até roldar os 100 
euros por montaxe e proxección da copia), os custos de cada sesión fanse moi difíciles 
de levar para un pequeno cineclube —unha asociación cultural, a fin de contas— que 
só conte coas cotas dos seus socios como mantemento económico.  
 
O PROBLEMA DO DVD 

Aínda que, incluso desde as institucións, se acolleu con entusiasmo a chegada 
dos proxectores dixitais polo abaratamento que supuñan, o certo é que a calidade dun 
DVD para a súa proxección, sumada á de proxección dun aparello estándar 
(luminosidade, contraste de brancos, cores, e especialmente definición de imaxe —xa 
que o DVD está deseñado para a exhibición nunha pantalla de televisión) dista moito da 
ofrecida polo formato profesional (35mm). Por se fose pouco, en moitos casos as 
instalacións que se fan en salóns de actos responden á adaptación de aparellos caseiros 
e non doutros optimizados para proxeccións a audiencias máis ou menos numerosas. 
Engadido a todo isto, está o feito moitas veces esquecido de que estes aparellos, por 
sinxelos que sexan, tamén precisan de persoal especializado para efectuar proxeccións 
con solvencia. 

Polo menos mentres os novos formatos de proxección dixital profesional (non 
dependentes do formato DVD) non se estendan, a calidade de proxección ofrecida é 
demasiado pobre como para soportar os custos que soporta —dado que a proxección 
dos cineclubes se fai sempre seguindo as canles legais e pagando os alugueiros 
solicitados polas distribuidoras (que son soamente un pouco máis pequenos que cando 
se trata dunha fita en 35mm). 

 
A DINÁMICA COMERCIAL DAS DISTRIBUIDORAS 

Se os prezos dos alugueres das copias foron subindo nos últimos anos moito 
máis rapidamente que as posibilidades de afrontar os custos por parte dos cineclubes, 
hai que engadir que as dinámicas do mercado se deixaron notar tamén no ámbito de 
acción dos chamados «circuítos culturais» de distribución. Unha tendencia clara 
producida nos últimos tempos en moitos ámbitos, mais especialmente no 
cinematográfico, é a do carácter cada vez máis efémero da difusión dos produtos que 
se ofrecen. Sen chegar ás políticas das grandes majors —que desde hai uns anos fixeron 
imposíbel aos cineclubes traballar con elas, ao pretenderen estas prezos inabordábeis, 
destruíren as copias cinematográficas aos poucos meses da estrea, etc.—, as 
estratexias comerciais das distribuidoras tenden claramente á explotación intensiva dos 



seus produtos, aproveitando ao máximo a rendibilidade producida nas primeiras 
semanas desde a estrea, cando se produce o maior esforzo publicitario; isto supón un 
maior número de copias (que nalgúns casos invaden literalmente as salas comerciais), e 
a edición en formato doméstico das películas moi poucas semanas despois do seu paso 
polo cinema. Así pois, así como se está facendo desaparecer as salas que estreaban 
filmes semanas despois da estrea «oficial» (co que, se a película non chega na semana 
da estrea, en moitos casos xa non se poderá ver na cidade), os cineclubes están a 
perder tamén un dos ganchos cos que contaban para atraer público suficiente ás súas 
sesións: elaborábase boa parte da programación contando cos filmes que non daban 
chegado ás salas comerciais, dado que a marxe de tempo até a súa edición en vídeo e a 
súa emisión televisiva era considerábel. Agora, moita xente acaba vendo o filme en DVD 
antes de que o cineclube consiga traelo en formato cine, co que se perde moito 
público potencial. Mesmo o gusto de parte do público por ver os filmes na súa versión 
orixinal quedou satisfeito co novo formato doméstico, co que moitas persoas están 
dispostas a trocar a perda de calidade no visionado por unha maior rapidez no acceso 
ao filme. 

Isto non é escusa para que os cineclubes deban renovar e revisar 
constantemente as súas políticas de atracción de novos socios e socias, as súas formas 
de publicidade, etc., xa que se trata de ir, pouco a pouco, fidelizando unha audiencia a 
través de actividade continuada e variada. Non obstante, os esforzos que hai que facer, 
neste panorama cambiante, son moi grandes para unhas iniciativas totalmente 
voluntaristas, que ademais —debido a costumes que o periodismo vén arrastrando 
desde décadas atrás— non contan co suficiente eco nos medios locais (e loxicamente 
carecen de posibilidades de pagar unha inserción publicitaria). 

En resumo, estamos nunha época de cambios, e os cineclubes teñen que loitar 
contra moitos atrancos; demasiados para afrontalos sen unha actitude aberta por parte 
das institucións públicas, que deben deixar de ver o cineclubismo como un círculo 
elitista ou unha teima duns poucos —cousa cuxa falsidade queda demostrada con só 
asistir a calquera sesión dun cineclube— para pasar a velo como unha rica dinámica 
sociocultural con moitas posibilidades de acción. En realidade, os cineclubes están a 
desenvolver un labor cultural que perfectamente podería corresponder ao sector 
público, sen máis interese que a difusión do bo cinema e as claves para o seu desfrute. 
E iso, nunha sociedade como a que nos tocou vivir, debería pór estas iniciativas 
culturais nunha situación máis desafogada. 

 


